
Broj: S1 3 Iž 049129  24 Iž                                                                       

Sarajevo, 16.08.2024. godine

        Sud Bosne i Hercegovine u Sarajevu, u apelacionom vijeću sastavljenom od sudija Vesne Trifunović kao predsjednika vijeća, Dinka Bešlagić-Čovrk i Hilme Vučinić  kao članova vijeća, odlučujući o žalbi Jugović Slavena iz ..., izjavljenoj protiv rješenja Centralne izborne komisije Bosne i Hercegovine broj: 06--1-07-1-99/24 od 29.07.2024. godine o  imenovanju na dužnost u članstvu Gradske izborne komisije Prnjavor, dana 16.08.2024. godine, donio je

R J E Š E N J E

Žalba se odbija.

O b r a z l o ž e n j e


Rješenjem Centralne izborne komisije BiH broj i datum navedeni u uvodu, imenovana  je  na dužnost u članstvu Gradske izborne komisije Prnjavor 1. Željana Jelić,  članica.  

          Protiv odluke Centralne izborne komisije BiH, blagovremeno je podnijela  žalbu Jugović Slaven, zbog pogrešno utvrđenog činjeničnog stanja i pogrešne primjene materijalnog prava  ističući da je došlo do diskriminacije na osnovu spola donošenjem ožalbenog rješenja.  Predmet javnog konkursa bio je izbor (pet) članova Gradske izborne komisije Prnjavor, a već su imenovana četiri člana i to: tri osobe ženskog spola i jedna osoba muškog spola. Imenovanjem Željane Jelić je došlo do diskriminacije osoba muškog pola jer bi u Gradskoj izbornoj komisiji  Prnjavor bilo 20% osoba muškog pola, a Zakon propisuje minimalno 40%.  

Predlaže da se žalba usvoji, ožalbeno rješenje  poništi  i predmet vrati Centralnoj izbornoj komisiji na ponovno odlučivanje.

         U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu, ukazujući da je donoseći ožalbeno rješenje  na pravilan i potpun način u skladu sa odredbama Izbornog zakona Bosne i Hercegovine donijela ožalbeno rješenje.


Žalba nije osnovana.

            Rješenjem Centralne izborne komisije broj 06-1-07-1-99/24 od 29.07.2024. godine imenovana je na dužnost u članstvu Gradske izborne komisije Prnjavor 1. Željana Jelić, članica.   

Iz stanja spisa proizilazi da je Centralna izborna komisija BiH donijela u prethodnom postupku, rješenje od 19.03.2024. godine kojim nije  dala saglasnost na rješenje Skupštine grada Prnjavor od 19.03.2024. godine kojim se Darko Kovačević imenuje na dužnost člana Gradske izborne komisije Prnjavor, jer nije dostavljeno adekvatno obrazloženje za imenovanje navedenog. Obaviještena je da izvrši imenovanje jednog člana Gradske izborne komisije Prnjavor u roku od 8 dana cijeneći položaj kandidata na rang-listi uspješnih kandidata po javnom oglasu od 11.01.2023. godine. Skupština grada Prnjavor nije postupila po rješenju Centralne izborne komisije BiH, pa je nakon uvida u dokumentaciju  CIK BiH utvrdila da je prvorangirana kanidatkinja na rang-listi uspješnih kandidarta konkursne komisije Željana Jelić  koja ispunjava uslove konkursne porcedure, donoseći ožalbeno rješenje.

Imenovanjem  Željane Jelić  kao četvrtog  člana ženskog   pola u Gradsku  izbornu komisije Prnjavor   nije postupljeno protivno odredbi člana 2.14. stav 1 Izbornog zakona BiH (Sl. glasnik BiH 23/01 sa izmjenama) kako to žalba neosnovano ukazuje, s obzirom da se u sastavu gradske izborne  komisije Prnjavor  pored četiri  člana ženskog  pola, nalazi i jedan član, koji je muškog  pola.

 Citirana odredba propisuje da sastav gradske izborne komisije u pravilu odražava ravnopravnu zastupljenost spolova. Međutim ovaj paritet nije moguće primjeniti za svaku opštinsku komisiju, jer bi se time anulirali rezultati ocjenjivanja i dala prednost prema polu, a ne prema osvojenim bodovima. Stoga je ravnopravnu zastupljenost polova ispravno cijeniti u odnosu na sve imenovane članove, kako je CiK BiH i postupio kod utvrđenja da na dan 24.04.2024. godine  od ukupno imenovanih 565 članova u izbornim komisijama 303 ili 53,63% su muškog pola, a 262  ili 46,37% su ženskog pola.

Iz navedenih razloga Apelaciono vijeće nalazi da je pobijano rješenje Centralne izborne komisije Bosne i Hercegovine pravilno i zakonito, a žalba neosnovana, pa je istu primjenom odredbe člana 81. stav 1. Zakona o upravnim sporovima Bosne i Hercegovine (Sl.glasnik BiH broj 19/02, 88/07 i 83/08) valjalo odbiti.

                                                                                           PREDSJEDNIK VIJEĆA

                                                                                                      S U D I J A

                                                                                                  Vesna Trifunović

